Қазақтың халқының әдет ғұрыптарының бірі нәрестеге иткөйлек кигізу.  
Киім-кешектің шығу тарихы адам еңбегіне және қоғам мен мәдениеттің дамуымен тығыз байланысты. Бір жағынан бұл адамдардың еңбегімен жасалған, екінші жағынан – ол адамның келбетін эстетикалық жағынан өзгертетін қолданбалы сән өнері. Қазақтың қандай киімі болмасын, онда әсемдік талғамы, өмір салты суреттеледі. Қазақтың дәстүрлі киімдерінің ішінде жас ерекшеліктеріне байланысты балалар киімі ерекше саналды. Бала дүниеге келгенде, онымен бірге бақ-дәулет, бақыт келді, - деп айтқан. Ал баланы тұзды суға шомылдырып, денесі жара болмас үшін және жылы, әрі жұмсақ болсын деген ниетпен  қойдың жабағы жүніне аунатып алатын салт болған.  Сондай-ақ  нәрестенің ең алғаш киетін киімдерінің бірі – иткөйлек. Ол жұмсақ жұқа бәтестен жеңі мен бойын тұтас пішіп, жағасын ойып алатын да, шет-шетін бүкпей, екі жанын қолмен тепшіп жас баланың нәзік етіне тігістің батпауы үшін дайындалатын.  Иткөйлектің етегін бүкпеу әдеті – баланың жақсы өсіп, жасының ұзақ болуын тілеген ырымнан туындады. Әдетте, иткөйлекті баланы қырқынан шығарғанша кигізген.  Содан соң оны тәтті дәмге толтырып, ауыл балаларын шақырып, иттің басына іліп жіберетін болған.  Бұл баланы қауіп қатерден сақтаудың және баланы ит тиюден сақтаудың бірден-бір жолы деп білген. Ал кейбір өңірлерде, иткөйлектегі тәтті дәмдерді балалар бөліп алғаннан кейін, ол иткөйлектен  үш бұрышты бойтұмарлар жасап мойындарына іліп жүретін болған. Киімге қатысты аталған дәстүрлер мен салттар, сенімдер мен тыйымдар қазақ этнографиясы үшін  маңызы бар құбылыстар ретінде бүгінде отбасылық тұрмыста практикалық маңызға ие.

